
				Halaman ini tervalidasi



MEMELIHARA ITOE TAO.








sebab boekan sadja menjotjokin dengen sifatnja Tao, tapi djoega bisa membikin orang dapetken iapoenja sifat pertama jang sawadjarnja. Tapi ini oedjar ada sedikit gelap. Apatah jang dinamakan„ sifat pertama jang sawadjarnja"? Jaitoelah sifat dari satoe baji atawa anak ketjil, jang segala perboeatan dan kalakoeannja ada bersih dari kadosa'an, sebab tida kandoeng maksoed boeat tarik kaoentoengan, kamashoeran atawa kapoedjian, dan djoega tida berniat aken kasih oendjoek kapandean, katjerdikan, kagoemilangan ; dengen pendek : bersih dari sifat kouwkati, temaha, serakah, tipoe-daja, djoeal laga, atawa maksoed tersemboeni, hanja segala perboeatannja ada menoeroet natuur. Inilah berarti, dengen berlakoe seperti anak ketjil jang tida mengenal kadosa'an, iloe orang hidoep di dalem, dan persatoeken dirinja pada, itoe Tao jang maha besar. (Ajat 1 dan 2).

Kapan soedah gaboengin diri hingga mendjadi satoe sama Tao, ia poen djadi mempoenjai kabedjikan tida berwates, jang membikin ia bisa lakoeken segala apa, dan kakoeasa'annja nanti mendjalar saloeas- loeasnja, hingga ia ada sampe tjakep aken memegang prentah atas saboeah karadja'an, kerna ia soedah poenjaken resia aken pegang prentah, dan kakoeasa'annja nanti tinggal kekel seperti poehoen jang soedah beräkar dalem dan bongkotnja koeat hingga bisa tinggal hidoep dalem tempo jang amat lama. Pendeknja : siapa soedah bersatoe atawa bekerdja menoeroet Tao, ia aken berkoeasa atas doenia dan bisa memerentah manoesia seperti djoega itoe Tao, jang mengatoer kaberesan di seloeroeh alam dengen diam-diam.


Tetapi itoe perkata'an „memerentah karadja'an"

